
Ụmịedemede 

Ihe niile dị n’ụwa nwere aha e nyere ha site n’okike ụwa ya mere aha bụ ihe mbụ e ji amata mmadụ na 

ihe ọbụla. N’ala Igbo, ha nwere ihe ndị ha na-elegara anya tupu ha a baa nwa ọbụla aha dị ka ihe mere 
oge adị ime nwa, ọnọdụ ezinaụlọ oge a mụrụ ya, ụbọchị a mụrụ ya, onye ọ lọọlọ ụwa na etu ọdịniihu 

nwa ahụ ga-adị. Ya mere n’agbụrụ a bụ ndị Igbo, a naghị aba aha na nkịtị. Aha ọbụla ha nyere nwa 

ha maọbụ nke ha họtara ịza ka aha otutu maọbụ echichi nwere ihe ọ na-ezipụtara ha. E nwere nkọwa 

ha ji ya ezipụta. Mana n’’oge ugbu a, ụfọdụ na-aba aha dị ka o si daa na ntị, ụfọdụ na-aba n’ihi na 
onye a ma ama na-aza aha ahụ, ụfọdụ na-aba aha ha hụrụ n’anya mana ihe kacha mkpa bụ mmadụ ịba 

aha nwere ezi nghọta, aha agaghị abụụrụ ndị na-aza ya ọgbatuuhie na ọdịniihu. Ndị mmadụ kwesịrị 

ịchọpụta mpụtara aha ha na-aba ụmụ ha. Ọ bụ ọnọdụ a kpalitere nchọcha a nke na-ezipụta; ikike dị 
n’aha ndị Igbo ka o wee doo ndị mma anya na aha ọbụla nwere ikike na ndụ onye/ ndị na-aza ya. 

Edemede a gbasoro usoro nkọwa ma were atụtụ nghọta echiche ọgụụ nke Wolfgang Iser tụpụtara n’afọ 

1926 nke na-akọwa na mpụtara edereede ọbụla bụ ihe mmepụta na okike nke ọgụụ wee tụchaa agụmagụ 
ndị a họọrọ nke gụnyere Ụkpana Okpoko Buuru, Ọmenụko na Adaeze iji zipụta ka odee agụmagụ ndị 

a si nye agwa aha, etu aha ndị ahụ si pụta ihe n’akparamaagwa agwa ndị ahụ na ndụ ha. A chọpụtara 

na e nwere ndị aha ha kwaara ụzọ n’ụwa ha nwekwaa ndị aha ha mere ụwa ha bụụrụ ha ihe mgbu nke 

a mere o ji dị mkpa ka nne na nna ọbụla mata mpụtara aha ha chọrọ ịba ụmụ ha ma mata etu ha chọrọ 
ka ọdịniihu ụmụ ha dị tupu ha baa ha aha. Ọ dikwa mkpa ka ndị mmadụ mata na o kwesighị ka ha jiri 

n’ihi ihe mgbu ha na-agabiga wee nye ụmụ ha aha n’ihi na aha onye na-achọje ya dị ka ndị Igbo kwuru 

n’okwu.  
 

Mmalite 

Ndị Igbo kwuru okwu sị na aha onye na-achọje ya. Nke a mere ndị Igbo ji aba ụmụ ha aha nwere nghọta. 

Ụfọdụ na-aba aha site n’ihe mere oge adị ime nwa ahụ maọbụ site n’ihe mere oge a mụrụ nwa ya. Ụfọdụ 
na-aba aha iji cheta onye dị ha n’ahụ tụmadị ebe e kwenyere n’ịlọ ụwa. Ụfọdụ na-abakwa nwa ha aha 

n’ụdị isite n’aha ahụ tụgharịa ọnọdụ ya n’ọdịniihu mana ọbịbịa ndị ọcha na mmepe obodo e meela ụfọụ 

na-aba aha ọbụla ha hụrụ maọbụ nke tọrọ ha ụtọ na ntị. Ụfọdụ na-aza aha ndị ọcha nke ha amaghị ihe 
ọ pụtara naanị na ha maara onye na-aza ya. Ụfọdụ na-aza aha ndị na-eti egwu, ndị na-eme ejije maọbụ 

ndị na-agba bọọlu ha hụrụ n’anya ka nwa ha site n’iza aha ha zọọ nzọ ụkwụ ha n’ọdịniihu. 

 
O nwekwara ndị na-aza aha ndị nọ na baịbụl tụmadị ndị ahụ biri ezi ndụ, ndị Chukwu goziri na ndị 

agbụrụ ha tọrọ atọ iji dọta ihe mere na ndụ ndị ahụ n’ime ụmụ ha man aka o sila dị, aha onye na-aza 

nwere ikike na ndụ ya. Nke a mere o ji dị mkpa ileba anya n’ụdị aha a na-aza maọbụ nke ndị nne na 

nna na-aba ụmụ ha mata ma aha ha ọ bịara ogbugbu dị ka a hụrụ n’akwụkwọ nsọ ka nwa amadi Ebram 
onye nke a kọwara na Chineke kpọrọ ya oku ka ọ hapụ ụlọ nna ya, obodo ya na ihe niile soro ya gaa 

n’ala ọ ga-egosi ya. Ebram rubere isi Chineke wee malite n’ịgbanwere ya aha site na Ebram baa na 

Ebraham nke pụtara nna ọtụtụ ụmụ. Nke a apụtaghị na n’oge ahụ Ebraham na Sera mujuru ụwa niile. 
Oge a na-ekwu Sera amụtaghị nwa ọbụla mana aha ọhụụ Ebraham sogidere ya ruo ụbọchị taa dị ka 

nkwenye ndị out Kristi si dị. Ha kọwara na ha si n’agbụrụ ya pụta nke mere ha ji akpọ Chukwu chi 

Ebraham, Aizik (nwa Ebraham), na Jekọp (nwa Aizik). Nke a gosiri na ọ dịghị ihe a na-eme n’etiti ndị 
otu Kristi ka e chezoo ịkpọ Ebraham maọbụ otu onye n’agbụrụ ya aha. Jenesis (17:5-6) Chineke kwuru 

sị; Agaghị akpọkwa aha gị Ebram ọzọ, ma aha gị ga-abụ Ebraham n’ihi na nna nke igwe mba ka m 

meworo gị. M ga-emekwa ka ị mụọ ọmụmụ nke ukwuu, m ga-emekwa ka ị ghọọ mba dị icheiche…” 

(Jenesis 17:15) Chineke wee sị Ebraham, Serai bụ nwunye gị, ị gaghị akpọ aha ya Serai n’ihi na Sera 
bụ aha ya…” A hụkwara ka nne Jebez si baa ya aha a nke pụtara nwa a mụrụ n’ihe ụfụ. Ka nwa okorobịa 

a takatara ahụhụ, ọ chọpụtara na aha ya bụ nsogbu dịịrị ya, ọ wee rịọ chi ya ka ọ gbanweela ya aha ka 

ọnọdụ ya dị mma. Ihe Emere nke mbụ (Jenesis 4:9-10) kwuru sị na asọpụrụ Jebez karịa ụmụnne ya 

ndịkom; ma nne ya kpọrọ aha ya Jebez sị, n’ihi na amụrụ m ya n’ihe mgbu. Jebez wee kpokue Chineke 
Izrel sị; Ọ gadị m nṅọ mma ma ọ bụrụ na ị gọzie m n’ezie, mekwa ka oke ala m rienne, ọ bụrụ kwa 

n’aka gị gadịnyere m, ị wee meek a m pụọ n’ihe ọjọ, ka ọ ghara iwuta m! Chineke wee mee ka ihe nke 

ọ rịọrịọ bịarue ya arụ. 

 
E ledaa anya n’agbụrụ Ebraham, a hụ nwa nwa ya Jekọp onye nke ji ụzọ aghụghọ nara ejima ya 

diokpara. Oge o zutere mmụọ ozi n’ ebe o wuru ụlọ ofufe Chineke, ọ rịọrịọ ya ka ọ gọzie ya. Mmụọ ozi 

wee gbanweere ya aha site na Jekọp baa na Izrel Jenesis (35:10) Chineke wee sị ya, aha gị bụ Jekọp 
agaghị akpọ aha gị Jekọp ọzọ kama Izrel. Nke a bụ iji mara na site n’okike ụwa, Chineke maara mkpa 

ọ dị ịza aha nwere ezi nzipụta. E lee anya n’aha a na-akpọ Chukwu ị ga-ahụ na o nwere aha dị icheiche 

dị ka ihe ọ na-arụ si dị. Ọ na-aza Chineke nke usuu niile nke ndị agha, Chi ukwu, Jehova niisi, Jehova 
shama, Jehova jaire d.g.w. Aha niile nwere mpụtara ha nke a na-etu ya site ka ihe si gbata kwụrụ. Onye 

na-akpọ ya oge mkpa na-akpọ ya Jehova jaire, onye na-akpọ ya oge ihe mmegide maọbụ agha na-akpọ 

ya ọnụ na-ekwuru m, odogwu n’agha, ọ gba aka eje agha, o tiri Fero mmanwu d.g.w. onye na-efe ya 

ofufe ka ọ mere ya ihe  na-achọ aha kwesịrị ọnọdụ ahụ dị ka; oke mmụọ, o ji ọbara akpụ nwa, ncha 
ncha mmiri na-ebu ogbe d.g.w  

 

N’etiti ndị na-ekpere arụsị, ha na-aba chi ha aha dị ka ike o na-akpa si di, obodo ọ nọ n’ime ya maọbụ 
ọrụ ọ ga na-arụrụ ha. Ọmụmaatụ; Ogbuaraọbara, Ogwugwu, Haba, Ngene d.g.w. Na ndụ mmadụ nkịtị, 

ha na-aza aha na-ezipụta ọkwa ha ji maọbụ udi ego ha kpatara dị ka aha otutu maọbụ aha echichi. 

Ọmụmaatụ; Ọmenụkọakụ, Ọraezuo, Ezeugo, Nkeonyemetalụ, Ọberenwaego na-erubere isi, Nzedịnachi 
d.g.w. 

 

A ga-eleba anya n’akwụkwọ agụmagụ ndị a iji zipụta aha mmadụ ụfọdụ, mpụtara ya n aka aha ndị ahụ 

si metụta akparamaagwa ha maọbụ ọdịniihu ha.  
 

Ọmenụkọ      Nwana, Pita 

Ụkpana Okpoko Buuru   Ubesie, Tony 
Ọnụkwube      Ọdụnke Artist 

Adaeze                Nwadike, Inno  

 

Ntụlegharị agụmagụ: N’ebe a, a ga-eleba n’echiche ụfọdụ ndị banyere aha, mpụtara aha, na ka e si 
aba aha. 

 

Aha 

Aha bụ njirimara maọbụ ihe e ji etụnyere onye na ihe niile ekere eke ma ihe na=eku ume ma ihe anaghị 

eku ume. Aha malitere nịakwụkwọ nsọ site n’okike ụwa ebe e gosiri na Chukwu kpọrọ ihe niile ọ kere 

eke aha dị ka a hụrụ na Jenesis (2:11-14) ọ sị; aha osimiri nke mbụ bụ Paishọn…, aha osimiri nke abụọ 
bụ Gaishọn…, aha osimiri nke atọ bụ Hidekel… Jenesis (2:19-20) sị; Jehova bụ Chineke wee site n’ala 

kpụọ anụ ohịa niile ọbụla na anụ ufe niile ọbụla nke eluigwe; ọ wee me ka ha bịakute mmadụ ahụ, ịhụ 

ihe ọ ga-akpọ ha; ma aha ọbụla mmadụ ahụ na-akpọ anụ nwere mkpụrụ obi dị ndụ, nke ahụ bụ aha ya. 

Mmadụ ahụ wee kpọọ anụ ụlọ niile ma anụ ufe nke eluigwe na anụ ọhịa niile aha… 
 

A hụkwara n’aha a bụ nwaanyị bụ nke nwoke mbụ Chukwu kere nyere iyom e nyere ya ka nwunye, n’ 

ihi na Chineke mipụtara otu mkpịsị ngụ ya wee kee mmadụ a bụ nwaanyị. E zipụtara mpụtara aha ahụ 
iji kwado n’aha niile a na-aza nwere mpụtara ya maọbụ ihe nyere ntuziaka ịza aha dị etu ahụ dị ka a 

hụrụ na Jenesis (2:23)” …mmadụ ahụ wee sị, ehe! Nke a bụ ọkpụkpụ si n’ọkpụkpụ m pụta na anụarụ 

si n’anụarụ m pụta, nke a ka a ga-akpọ nwaanyị n’ihi na e wepụtara nke a n’arụ nwoke”. Nke a gosiri 
na nwaanyị pụtara mmadụ si n’ahụ nwoke pụta. Etu a ka ịba aha na ịza aha si zuo ụwa ọnụ. O dịghị ihe 

nọ n’alu ụwa a e nweghị aha e ji mara ya malite n’ukwuosisi ruo n’ihe ọbụla mmadụ ji aka maọbụ 

echiche na-emepụta gbadaruo n’ọrịa. 

 
National Open University (2020:63-71) kọwara aha ka njirimara ihe ọbụla dị n’ụwa ma ndị dị ndụ, ndị 

adịghị ndụ, ndị a na-ahụ anya na ndị anaghị ahụ anya. E ji aha egosi onye, ebe, ihe maọbụ nghọta uche 

nke nwere ike ịbụ isi nkebi okwu kemkpọaha. E kewara aha ụzọ abụọ; aha aka na aha izugbe. 

Aha aka: nke a bụ aha e jiri mara ihe ọbụla. Ọ metụtara ihe ndị a:  

• Aha ebe: Ọka, Nnewi, Ọnịcha 

• Aha mmadụ: Chinwe, Ngọzị, Okoro 

• Aha ihe: akwụkwọ, azịza, ego 

• Aha ụbọchị ahịa: eke, orie, afọ, nkwọ 
 

Aha izugbe: nke a bụ aha adị ọtụtụ nwere. Ọ bụ aha jikọtara ndị niile so n’otu otu dị ka; osisi, mmadụ, 

mmiri. E nwere aha ndi mebere ya dị ka; 

• Aha mbituaka: nke a bụ aha ihe ndị e nwere ike ibitu aka dị ka; mmiri, ego, akwụkwo d.g.w. 

• Aha ebituaka:  nke a bụ udi aha ihe ndị agaghị enwe ike ibitu aka dị ka; ndidi, ụjọ, ịhụnanya, 
asị d.g.w 

• Aha ngụagụ: nke a bụ udi aha izugbe e nwere ike ịgụ ọnụ n’ihi na a na-ebitu ha aka dị ka; ite, 

ego, akwụkwọ d.g.w 

• Aha agụọnụ: nke a bụ aha ndị enweghị ike ịgụ ọnụ n’ihi na ha ghakọtara ọnụ nke na e nweghị 

ike ikewa ha dị ka; mmiri, ọbara, anwụ, ikuku, aja d.g.w 

• Aha nsinụụda: nke a bụ aha ndị na-egosi etui he a na-ekwu maka ha si ada na ntị. A na-eji ụda 

akọwa ihe a na-ekwu maka ya dị ka; patapata, ngwongwo. Gwodogwodo 

• Aha ucheụda: nke a bụ aha e ji mkpụrụokwu na-ada ụda ezipụta mgbe a na-ekwu maka ihe 
anaghị emepụta ụda. A na-esi n’ụda e jiri kọwapụta ha wee ghọta ihe a na-ekwu maka ya. 

Ọmụmaatụ; pịị, yorii, gbaa, kpii, zii d.g.w 

 

Ihe ndị na-enye ntuziaka ịba aha 

A ga-eleba anya n’ihe ndị na-enye aka ịba mmadụ aha dị ka nkwenye na echiche ndị Igbo si dị. 

Nwankwọ (Juun 27, 2019) kọwara na e nwere ọtụtụ aha ndị Igbo na-aza iji gosi nkwenye ha n’ịlọ ụwa 
dị ka; 

• Ọnọchie pụtara nna anọchie obi 

• Nnamdị pụtara nna m dị ndụ 

• Nnennia pụtara nne nna 

• Nnedị pụtara nne m dị ndụ be m 

• Nwannịa pụtara nwa nna ya 

• Nwadịnobi pụtara nwa bịara n’obi be nna ya 

• Nwabịa maọbụ Nwabịara pụtara nwa bịara ụwa be nne ya 

• Obiekunyie pụtara nwa nọchiri agbụrụ na achọ imechi emechi 

 

Nnabụihe (Septemba 16, 2021) kwenyere n’ịlọ ụwa nke so n’otu ihe e ji aba nwa nwa kọwara aha dị ka 

otu n’ime ihe ndị e ji mara mmadụ. Ndị Igbo bụ agbụrụ anaghị aba aha na nkịtị, ha nwere ụzọ atọ ha 
na-agbaso were a ba aha. 

• Ezinaụlọ nwata jiri lọọ ụwa 

• Ihe mere nne na nna nakwa agbata nwata tupu ọ bịa ụwa 

• Ihe a tụrụ anya maka ọdịniihu  

 

E nwekwara ọnọdụ ndị ọzọ na-enye ntuziaka ịba aha nke gụnyere; 

• ịchekwa aha ndị nna nke a na-apụtari ihe n’aha nna ndị mmadụ, ebe a na-aza aha ndị nna nna 
ha dị ka Okechukwu Nwoye. Ebe a, Nwoye bu aha nna nna ya. 

• Ihe mere tupu a tụrụ ime nwa ahụ maọbụ mụọ ya 

• Ihe mere na ndụ nne maọbụ nna  

• Ụfọdụ na-aba aha onye ha na-elegide anya maọbụ ihe ha hụrụ n’anya dị ka ịba nwata aha onye 

na-eme ejije, onye na-eti egwu maọbụ onye na-agba bọọlụ, onye a ma ama n’obodo dị ka oge 

ndị mmadụ malitere ịba ụmụ ha Gudlọkụ na Jonatan n’ihi na onyeisi ala Naịjirịa gara aga kọrọ 
ka Chineke si rụọ ọrụ nan dụ ya. 

• Ụfọdụ na-aba aha iji site n’aha ahụ mee ka ọdịniihu nwa ahụ dị mma 

Okereke (Septemba 16,2018) kọwara n’ajụjụ ọnụ BBC gbara ya kọwara ihe kpatara o ji baa ụmụ ya 
aha ha na-aza, ọ kwuru na ọ mụrụ ụmụ anọ; nwoke abụọ na nwaanyị abụọ. Nwa nke mbụ bu nwaanyị 

ka o kwuru nan ne na nna ya ekwetaghị na ọ ga-alu onye lụrụ ya n’ihi na ọ bụ onye Arọchukwu dị n’ 

Abịa steetị ọ bụghị onye steeti Enugwu. Ha bara nwa a Mụnachimso iji chetara ha na ụ bụ Chukwu 

kwugidere ha ịlụ alụmalụ ahụ. Nwa nke abụọ bụkwa nwaanyị, ha bara ya Ọdịnamma n’ihi na ihe siwere 
ike ka ha lụchara di na nwunye, ha mụọ nke mbụ ihe ka na-esi ike mana oge a tụrụ ime nwa ahụ, di ya 

nwetara ọrụ, ihe malite gbanwewe nke mere ha jiri kpebie na n’ezie ihe a dịwo mma n’oge nwa a wee 

baa ya aha ahụ. Nwa nke atụ bụ nwoke, ha bara ya Erizonachukwu iji mee ka ndị mmadụ mata na ihe 
ọbụla onye na-eme, ya echefula Chukwu ya n’ihi na ọ bụ Chukwu nyere aka ihe ọma na-abatawanye 

n’ezinaụlọ ha. Ọ kọwara na oge a mụchara nwa nwoke a, ha abụọ kpebiri na ha amụchaala ebe ọ bụ na 

ha amụtala nwaanyị abụọ na otu nwoke mana nne di ya malitere ịrịa nnukwu ọrịa naanị di ya bụ onye 
na-ebugharị nne ya n’ihi na mụrụ ụmụ atọ; nwaanyị abụọ na di ya mana ndị nwaanyị nwụrụ anwụ. Dị 

ka otu nwa fọdụrụ, di ya nọ na-ebugharị nne ya. Ọ lọtara otu abali malite bewe akwa sị na ọ bụ ahụhụ 

a ka otu nwa nwoke a ha mụtara ga-ata na ndụ ya ma ọ nwee ihe mere ndị ọzọ? Ọ wee rịọ chi ya ka ọ 

nyekwuo ha nwa nwoke ọzọ, ha kpebiri ịmata ma ha a ga-amụkwa nwa ọzọ budo n’uche ka ọ bụrụ nwa 
nwoke ka ọ ga-abụ ihe dapụta, ọ nwee onye ịnye aka. Ọ tụrụ ime mụọ nwa ọ bụrụ nwoke, ha baa ya 

Chimemezugo nke pụtara na chi ha emezugoro ha ihe ha rịọrọ ya. 

 
Nwankwọ (Septemba 16, 2021) kọwara na nke ya ihe mere o ji baa ụmụ ya Ọdụagụ na Beluchukwu. O 

kọwara na nna ya bụrụ nwa ya nwoke Beluchukwu ebe ya onwe ya bara nke nwaanyị Odụagụ iji zipụta 

ihe dị nchekwaba ekwesịghị ịkpa aka. Ọ gara n’ihu kwuo na egwu nyere ya ntuziaka aha ahụ bụ “onye 
akpala nwa agụ aka n’ọdụ ma ọ dị ndụ ma ọ nwụrụ anwụ…” o kwukwara na ọ chọghị ịba ha aha a na-

anụ ebe niile ya mere o ji baa ha aha atụghị n’uche ịnụ. 

 

Ezeh (Septemba 16, 2021) kọwara ihe o ji baa nwa ya Mụnachisoro bụ n’ihi na di ya na-aza 
Mụnaonyeso nke mere o jiri sị ka o site n’aha nwa ya saa ya ajụjụ ahụ aha ya na-ezipụta. Mụnaonyeso? 

Mụnachisoro. 

 

Ụfọdụ aha ndị Igbo na-aza/ aba ụmụ ha na ọnọdụ nwere ike iweta ya 

 
Aha a na-aba 

nwa a mụrụ 

n’obi chọrọ 

ichi echi 

 

Onye ume 

ọmụmụ 

mesiri ike / 

ebe ọnwụ 

kpara ike 

 

Iji aha zipụta 

ọnọdụ ebe e 

megidere mmadụ  

 

Aha zipụtara 

ọnọdụ dị mma 

 

Aha zipụtara 

ike Chukwu / iji 

too Chukwu 

 

Aha na-

ezipụta 

ndị a 

mụrụ oge 

atụghị 

anya nwa 

ọzọ 

 

Aha e ji 

ezipụta 

ihe 

anaghị 

ahọ barị 

barị 

 

Obiefula   

Obiechina 
Obiajụrụ  
Ahamefula 
Obianọzie 
Obiadị 
Obidigbo 
Obidimma 
Obienwenete/ 
Obianata 

Chienwenitem 
Ọnọchie 
Akọnọbi 
Ikemefula 
Obiekezie 

Chiechetam 

Chisimdị 
Chimdindụ 
Chigboọgụ 
Ọzọemena 
Chikelụndụ 
Udemezuo 
Chiemezuo 
Chiemerie   

Chinasaokwu 

Chinekwu 
Chigboọgụ 
Chibuọgwụm 
Chikaọdịli 
Chiebonam 
Chigọrọm 
Jideọfor / Ejiọfọr 
Chiaghanam 
Jụọchim 

Chikwuorom    

Ọbịalụnamma 

Ujuakụ 

Ọnọnuju 

Ụzọakụ 

Egodi 
Ijeanụlị 
Olikeze 

Ujunwa 

Akụnna/ 
Akụnne   

Ebubechukwu 

Ọrụọma 
Somtochukwu 
Chukwunweike 
Ikechukwu 
Akachukwu 
Chidịụtọ 
Olisadeeme 
Arinzechukwu    

Atụanya 

Eyiuche 
 

Ọlaedo 

Akwaeke 

Ọdụagụ 

Akwaugo 

Ọlachi    

 

Aha zipụtara ụbọchị a mụrụ nwa 

• Nwankwọ / Okonkwọ/ Mgbankwọ 

• Nworie / Nwoye/ Mgborie 

• Okeke / Nweke/ Mgbeke 

• Nwafọ/ Okafọ/ Mgbafọ 

• Ụkamaka 

 
E nwere ndị na-aza aha ụbọchị a mụrụ ha na Bekee dị ka; Mọnde, Fraide,Sọnde, Juun, Eprel, Mee,  

 

Ụfọdụ aha a na-aza oge ugbu a na mpụtara ha 

N’oge ugbu a, e nwere ọtụtụ ndị Igbo na-aba aha ndị Bekee nke ha amaghị mpụtara ha. Nzipụta ụfọdụ 
aha ahụ adịghị mma nke nwere ike itinye aka n’ihe na-eme na ndụ ndị na-aza ha dị ka okwu ndị Igbo 

si dị na “aha onye na-achoje ya” 

 
Dodds na Terry (Juun 3, 2020) depụtara ụfọdụ aha na mpụtara ha dị ka o si metụta ụmụ nwaanyị na 

ụmụ nwoke. Ọmụmaatụ aha ụmụ nwaanyị na-aza. 

 
 Aha Mpụtara 

1. Lynda Agwọ 

2. Akuji Ọnwụ na ntute 

3. Cecilia Isi 

4. Claudia Ngwụrọ 

5. Deidre Iru uju 

6. Emily Ekworo 

7. Leah Ike ọgwụgwụ 

8. Lola Nwa ada iru uju 

9. Rebecca Ikechi ihe maọbụ ijikọ 

10 Tristana Iru uju 

 

Ọmụmaatụ aha ụmụ nwoke 

 
Aha Mpụtara ha 

1. Abaddon Mmụọ ozi ọnwụ 

2. Jacob Onye na-anaghara mmadụ oke ya 

3. James Onye na-anaghara mmadụ ihe ya 

4. Kennedy Isi gbagọrọ agbagọ 

5. Casmir Onye mmebi udo 

6. Damian Mbuda / mkpagbu 

7. Peter Okwute 

8. Drake Agwọ maọbụ Dragon     d.g.w 

 

Atụtụ 

Edemede a ga-eji atụtụ nghọta echiche ọgụụ wee nyochaa edereede a. Ifejirika (2014) kọwara na ọ bụ 

Wolfgang Iser (1926) chepụtara atụtụ a n’afọ 1926 ma were ya dee akwụkwọ n’afọ 1974 na 1976. Atụtụ 
a gosiri na mpụtara edereede ọbụla bụ ihe mmepụta na okike nke ọgụụ. Ọ kọwara na nghọta maọbụ 

echiche ọgụụ gbasara edereede ọbụla bụ ka ọo si ghọta ya nke a ga-ewe ka ihe dabara adaba ma ọ bụrụ 

na nghọta mpụtara ha dị ọkpụrụkpụ. N’ihi nke a, nghọta odee edereede a gbasara aha ndị na-aza na 

nzipụta echiche aha ha nan dụ ha iji gosi ikike dị n’aha bụ site na nghọta ọ nwere ka-esi enye aha na 
otu ụfọdụ odee agụmagụ edereede si zipụta ha n’akwụkwọ agụmagụ ha.  

 

Ntụcha akwụkwọ agụmagụ ndị a họọrọ 

N’ebe a, a ga-eleba anya n’aha agwa ụfọdụ ndị odee nyere n’agụmagụ ha iji hụ ka ha si zipụta aha ndị 

na-aza, mpụtara aha ahụ dị ka o si metụta ndụ agwa na-aza ya na ka usoro a na-agbaso enye aha n’ala 

Igbo si gbaa elu n’agụmagụ ha iji zipụta ikike dị n’aha ọbụla mmadụ maọbụ ihe na-aza. A ga-ahụtakwa 
nkwenye ndị Igbo n’aha onye na-achọga ya. 

Ọmenụkọ 

Aha a bụ Ọmenụkọ bụ aha onye ji akụ na-aza, onye nwere nnukwu ego ma na-ewepụta ya. Onye na-

eme ihe ego kwa mgbe ma ihe o dịịrị ndị ọzọ mma ma ọ dịịrị ha njọ, ọ metụtaghị akpa ya. Ụfọdụ na-

aza ya ka aha otutu (Ọmenụkọakụ). Nwana (1933) kọrọ akụkọ gbasara nwa amadi a aha bụ Ọmenụkọ 

onye nke e kwuru na nne na nna ya mụrụ ha ndịikom anọ na ndịiyom abụọ ma ha bụ ogbenye. (P.2) 
nne ha na nna ha bụ ndị ogbenye. Ha enweghị ego ukwuu, ma ha nwere ji ma ọ bụghị ọtụtụ. Ebe ha 

enweghị ego, ha were ụmụ ha ndịikom nye n’aka ndị ahịa bụ ndị na-azụ, na-erekwa ka ụmụ ha were 

mụta ịzụ ahịa. 
 

A ga-esite n’aha e nyere agwa a bụ Ọmenụkọ hụta ihe e kwuru na mbụ bụ otu usoro e si aba nwa aha 

nke e kwuru na ọ nwere ike bụrụ n’ihe ga-eme n’ọdịniihu. Akụkọ kọrọ na nne na nna Ọmenụkọ bụ 
ogbenye mana ha bara diọkpara ha Ọmenụkọ. N’ala Igbo, onye na-aza Ọmenụkọ bụ onye kpatara ego 

mana nne na nna ya ejighị fọzịa. ha zigara ya ịmụ ahịa na nke Ọmemgboji. Ọmenụkọ a nne ya bara ya 

ziputara nan ne ya chọrọ ịgbanwere ya ọdịniihu ya wee leghara ọnọdụ ha nọ na ya anya kawa ahụ baa 

ya aha dị mma buru n’obi na echi ga-adị mma. 
 

Ọmenụkọ mụchara ahịa malite ịzụ nke ya. (P.2) nna ya ukwu wee nye ya ihe ọ ga-eji malite ịzụ nke ya. 

Ọmenụkọ wee kelee nna ya ukwu ekele nke ukwuu. Ọmemgboji sịrị ya, ka ihe dịkwara gị mma; ka ndị 
gị feekwa gị ofufe dị ka ị fere m. gaa nke ọma. Ọmenụkọ wee zụwa ihe nke ya, ma ọ na-akwụnye n’ahụ 

nna ya ukwu bụ Ọmemgboji wee na-azụ. Ọ wee ruo mgbe ọ nwetara ego nke ga-ezuru ya, ọ hapụ nna 

ya ukwu. Na mgbe ahụ, ọ nwere nwa nta nke na-eso ya na-enyere ya aka n’ịzụ, na n’ire ahịa ya. Mgbe 
afọ na-aga n’izụ ahịa ahụ, ọ nweta ndị ọzọ a na-akpọ ndị na-ebu ibu. Ya onwe ya na-eto na-aga n’ihu 

n’ịba ụba. Mgbe ọtụtụ mmadụ hụrụ na ọ mụtara ịzụ na ịre ahịa, ụfọdụ were nwa ha nye ya ka o zi ha 

ụzọ ha ga-esi azụ ahịa. 

 
Ọmenụkọ gara n’ihu n’ịba ụba ya. Oge ọ gbapụrụ ọsọ gbaga obodo Mkpọrọgwụ n’ihi ndị ọ rere n’ọrụ, 

ọ meghị ya ka ọkwụsị ịba ụba. A kọrọ na o na-ebinye ndị mmadụ ego iji kwụọ ụgwọ ha ji. (P.25)… nna 

anyị lee ikpere, leekwa isi ala, biko nye m ego ha otu a ka m nye ndị m ji ụgwọ ma mụ onwe m ga-abịa 
soro gị biri, na-ejere gị ozi abali atọ werekwa otu ụbọchị eje nke m, ruo mgbe m ga-enwekwa ike 

ịkwụghachị ego ahụ…” (P.76) Ọmenụkọ wee na-aga n’ihu n’ụba ya na ịbụ eze ya. E mesịa, ndị Bekee 

a hụ na ọ bụ nwere uche nke ukwu karịa ndị ọzọ. Ndị Bekee mere ya ka ọ na-ekpe ikpe ụfọdụ n’ụlọ ya 

o wee na-eme otu a na-aga n’ihu…” 
 

Ịba ụba Ọmenụkọ buteere ya anya ụfụ n’etiti ndị eze ndị ọzọ mana aha ya soro ya gaa n’ụzọ ndụ ya dị 

ka Ọmenụkọ. 
 

Agwa ọzọ a ga-eleba anya bụ nwa eze ndị Mkpọrọgwụ bụ Obiefula. Aha a bụ Obiefula bụ aha a na-aba 

nwa nwoke mbụ mụrụ nịobi ọbụla a chọrọ nwa nwoke maọbụ nwa nụchịri obi chọrọ ichi echi. Nke a 
adịghị iche na ndụ Obiefula n’ihi na ọ bụ ya bụ nwa nwoke mbụ nna ya mụrụ. Oge nna ya chọrọ ịnwụ, 

Obiefula etozubeghị ị weghara warrant ganye na o too ka ọ weghara warrant nke bụ ikike ịchị ndị obodo 

ya. (P.17) 

 
…E mesịa onye eze ahụ na ọrịa jidere ya abụghị nke ata. Ya mere ọ kpọrọ ndị ya ọ chere 

na ha ga-enwe ike buru okwu dum ọ gaje ịgwa ha n’obi ruo mgbe ọnwụ ya bịara. Ọ wee 

gwa ndị ya sị; “nke a dị otu a, ya dị otu a”. Ọ wee sịkwa ha, mgbe ya onwe ya nwụrụ, 
ha ekwela ka warrant nke ya fuo n’ihi na nwa ya nke bụ diọkpara ya aka etorubeghị 

dimkpa. Ọkpara ya ahụ a kpọrọ aha ya Obiefula Mgbọrọgwụ mgbe a mụrụ ya. 

 

Ụkpana Okpoko Buuru 

Obijiọfọ: Aha a pụtara onye ji ọfọ ezinaụlọ nna ya. Ubesie (1984:4) kọwara agwa mazi Obijiọfọ kpara. 

O gosipụtara na ọ bụ naanị nwa nne na nna ya ji, ọ bụ nwoke ama ka onye na-ekwu eziokwu, na-ekpe 

ikpe kwụ ọtọ, onye anaghị asọ anya ikwu ka ihe si kwesị nke mere na ọ bụ onye iro dịịrị ndị odogwu 
nọ n’obodo ahụ, ha wee gbalisie ike ịhụ na ha chụgidere ya ma gbuo ya ka ọ wee kwụsị ịnye ha nsogbu 

site n’okwu ya. Ọ bara diọkpara ya Jideọfọ. Nwa amadi a sooro nzọ ụkwụ nna ya. Ọ naghị achọ mmadụ 

okwu mana ọ bụrụ na ịchọta ya, ị mara na nwoke nọ na be ya. (P.48) kwuru sị na ndị be anyị, mazi 

Jideọfọ asịla ụmụ ụwa hapụ ya aka ka ya hapụ ha, ma ndị odogwu ekweghị. Ọ chechaala ụzọ ya ga-esi 
kwụsị ihe a ha na-eme ya, ma ọ na-egbu ọchịcha, oke a na-ebichi. Ọ na-eze onwe ya ụzọ niile ọ nwere 

ike, ma ha ekweghị ya zuru ike. Ebe ndị odogwu ekweghị ahapụ Jideọfọ aka, ọ were aha nna ya nwụrụ 

anwụ nụọ iyi nay a aghaghị ịmekpa onye ọbụla nyere ya nsogbu ahụ, maka na agwọ emeghị ihe o ji 

bụrụ agwọ, ụmụazị a nwụrụ ya n’aka. 
 

Aha agwa ọzọ bụ Kasiemobi. Aha a na-ezipụta nwa hichapụrụ nne ya anya mmiri tụmadị ebe a nwaanyị 

nwere ihe mmekpa ahụ hinne tupu ọ mụta nwa. 
 

Akụkọ kọrọ ka nne ya si lie ụmụ isii tupu nna ya wee kwe chi ya nkwa na ọ nye ya nwa ga-anọ ndụ na 

ọ ga-eji ndụ ya chụọrọ ya aja. Chi ya mere ya ka o si rịọ, nye ya nwa nwoke ma were ndụ ya nke a mere 
nwunye ya Mgbafọ jiri baa nwa ahụ Kasiemobi. (P.59-60) 

 

… Mgbe e mechara, di Mgbafọ jere n’ihu arụsị, were onwe yak we nkwa na ọ bụrụ na 

chi ya enye ya onye ga-anọchi ya ma ya nwụọ, chi ya were ndụ ya. Mgbe e mere obere 
oge, Mgbafọ wee dị ime, jewe ịmụ , mụọ otu nwa gboro agụụ nwa, wee rịọ chi ya sị ya 

were nwatakịrị a kasie ya obi. Nke a mere o ji wee chọọ ịgụ ya aha, gụọ ya Kasiemobi. 

 

Ọnụkwube 

Aha a bụ Ọnụkwube na-egosi onye na-eme ihe ọha ji akpụ ya n’ọnụ. Aha a pụtara ihe na ndụ agwa e 

nyere ya. Ọdụnke na ndị otu ya (1988:14) kwuru sị;  
 

“Ebee kwa nụ, Ọnụkwube chọrọ ka m bụrụ ekwurekwu. Ọ ga-asi na ndụ ọjọọ ọ na-

ebi si n’aka onye? ị hụla na m na-anọgide na nche rue etiti abalị mgbe Ọnụkwube ji 

esi ebe m na-amaghị alọta. Ebe a hụrụ ụmụ okorobịa, gaa chọọ Ọnụkwube ebe ahụ”. 
 

Nke a bụ ebe nna ya na enyi ya na-akpa nkata ka nna ya lọtara ma ọ hụghị Ọnụkwube jere egwu ọnwa. 

(P.16) Ngodi kwuru sị; Ọnụkwube! Ọnụ ekwuwerele gị ugbu a, ị ga-abụ ajọ nwa siri owere baa nne ya 
n’afọ? Ajọ nwa a na-eku n’ikpere! (P.23) Ndị Ụmụngodo obodo Ọnụkwube na Amaizu gbara mgba. 

Oge ndị Amaizu meriri ọkamgba ndị Ụmụngodo, Ọnụkwube soro ha nụrụ ọnụ lawa. Ndị mmadụ maliter 

ikwu okwu gbasara udi agwa nke a nịihi na anụbeghị na mmadụ soro ndị meriri ha na mgba laa mana 

Ọnụkwube mere ya. 
 

Mgborie :    Chei! Ụmụaka e meela arụ! 

        Ala adaala ibi! 
Ụmụ ụwa na-akpọ ya mkpu, 

nwa nza na-ereji ụkwụ na aka, a sị na ọ na-aha mmanụ 

A na-agba afa maka arụ mere 
N’obodo, nwa mkpi na-achụgharị nne ya 

Olee isi unyi a Ọnụkwube tere ndị 

Ụmụngodo n’ihu taa? 

Obi ọ gara tie Dike bụ nke gịnị? 
(P.32) zipụtara nkata dị n’etiti Ọnụkwube na Nwagburuja. Nwagburuja gwara Ọnụkwube bịa bọọ ya 

ego mana Ọnụkwube gwara ya a kpọkwala aha ya ọzọ,  

 
Nwagburuja:  Ọnụkwube! Ọnụ ga na-ekwuriri 

Ọnụkwube:  ire tọkwa gị n’ọnụ n’aha ahụ ị na-akpọ m 

Nwagburuja;   Ọnụkwube o ị gwago nna gị o 
Ọnụkwube ọ ị gwago nna gị o 

Mgbe ọ na-atọ gị n’ụbụrụ isi, ị gwara nna gị o 

Mgbe a na-atụ gị n’acharaọkpọ, 

ị gwara nna gị o 
Onye ohi, o ri na nzuzo, ọgbado gị o 

Ka Nwagburuja nọ na-agụrụ Ọnụkwube egwu a, Ọnụkwube bụọ ya asọ, pụọ. Ụmụ agbọghọ ndị ọzọ 
kpọghepụsịa ọnụ, na-ele Nwagburuja. E si na nke a zipụta na Ọnụkwube atụtala ime ọkwa wee butere 

nna ya na ụmụ ụwa ihe ọnụ ga-eji kwube okwu. Akụkọ malitere ịkọ maka ime ahụ. Ọnụkwube mụrụ 

nwa nwoke baa ya Ọjaadịlị (ya jaa dịlị). 

 

Adaeze 

Adaeze bụ aha a na-abụ nwa nna ya bụ eze. A tụrụ anya n’onye na-aza aha a nọ n’uju akụ maọbụ n’obi 

eze nke a abụghị ka o si dịịrị nwata a a kọrọ akụkọ ya mana na-agbanyeghị ezinaụlọ ya, aha ya na-eso 
ya. Nwadike (2010) kọrọ akụkọ otu nwatakịrị nne na nna ya bara Adaeze. Ezinaụlọ nwata a si na ya 

abụghị ọgaranaya, nna ya anaghị atụnye ihe ọbụla n’ọzụzụ ụmụ ya, ọ bụ naanị nne ya na-agba mbụ ịhụ 

na ha riri nri ma gaa akwụkwọ mana aha ya na-eso ya. Ọ gụrụ akwụkwọ ka nwa eze n’ihi na malite na 
sekọndịrị ruo mahadum, ọ gụrụ akwụkwọ n’efu ma mechaa chie sista ebe ọ kpatara ego wee rụọrọ nne 

ya ụlọ ma zụọ ụmụnne ya (P.41)… tupu ndị mmadụ ebido natawa akwụkwọ nke e ji akpọ ha bịa zaa 

ajụjụ ọnụ, ndị isi ụlọakwụkwọ ndị a edelarị akwụkwọ dị iche degara Adaeze, na-arịọ ya ka o bukọrọ 

ngwongwo ya bịa mgbe ụlọakwụkwọ ga-emeghe n’eleghị ule ajụjụ ọnụ ọbụla. Otu onyeisi ụlọakwụkwọ 
kwere nkwa ịzụ ya nịefu n’ihi na Adaeze dejiri aka nịule ụlọakwụkwọ ahụ. 

 

(P.165)…O rughị afọ abụọ sista Adaeze Uchechukwu arụọ otu ụlọ ukwu a maara aha ya n’ezi 

nna ya; na-azụ ụmụnne ya na kọleji dị icheiche…”  

 

Ibedịnjọ bụ aha agwa ọzọ. Aha a zipụtara na mmadụ dị njọ. Ọdachi ọbụla mmadụ hụtara n’ụzọ ndụ ya 
na-abụkarị ihe si n’aka onye ọzọ n’ihi na obi mmadụ dị njọ. Ibedinjọ bụ enyi Nnanna nwoke Adaeze 

kwere nkwa ịlụ tupu ọ gaa ife ala nna ya otu afọ ebe ọnọzi kpebie ichi sista. O zigaara Nnanna ozi na ọ 

chọrọ ichi sista ihe nke a wee gbawaa nwoke a obi. Ọ gara kọọrọ enyi ya Ibedịnjọ onye nke kpara alo 

ka ha gaa na nke dibịa mesie Adaeze ike mana Nnanna amaghị na ihe nwa amadi a ji chọọ ka ha mesie 
Adaeze ike bọ nịihi na nwata nwaanyị ekweghị ya enyi na mahadum. (P.132)… oge ọ kọchaara Ibedịnjọ 

ihe a, Ibedịnjọ mere ka o woo ya anya na nwata na-ekweghị ka nne ya rahụ ụra agaghị arahụ nke ya; na 

ọ bụrụ ya ka e mere ihe mgbawa obi dị etu a, nay a agaghị ahapụ onye ahụ ka ọ nọrọ ndụ na-eri ji na 
ede. Ọ gwara Nnanna na ihe ọ ga-eme bụ ịgwọ ọgwụ nke ga-eme Adaeze ọdị ndụ ọnwụ ka mma; anọ 

n’ala ahụ egbe. Eromero a gbagwojuru Nnanna anya n’ihi na ọ gwọtụbeghị ọgwụ kamgbe a mụrụ ya. 

Mana enyi ya nwoke, onye obi fere azụ, bụrụkwa omekome, mere nta , ya fọdụ imo n’ịtọghara Nnanna, 

kwe nkwa iduga ya na nke onye dibịa. N’ikpeazụ, Nnanna ewere anya ihere na nsọrọmanya kwere. 
 

(P.132)  Nnanna atụpụghị ọnụ, ọ bụ enyi ya nwoke buuru ụka n’isi. Iwe Ibedịnjọ 

n’ebe Adaeze nọ bụ na mgbe ha nọ na yunivasiti, ọ gakwuuru ya ugboro ugboro ka 
ha mee enyi ma mgbe ọbụla ọ gara, Adaeze agbaa ya igbe. Ugbu a, ọ chọrọ isi n’aka 

onye ọzọ nugwata ihe mkparị a ọ natara. 

…Dibịa jụrụ ha ihe bụ mkpa ha. Tupu Nnanna ga-emeghe ọnụ ya, Ibedịnjọ 
anagharala ya okwu, kọchaara dibịa etu enyi ya nwoke siri kwọọ aka tiere ọkụkọ akụ. 

N’ikpeazụ, ọ gwa ya na ha achọghị ka nwaada a nwụọ anwụọ kama ka o dobe ya 

n’udi ọdị ndụ, ọnwụ ka mma. 

 
Ha gachighara na nke dibịa ahụ echi maka okwu e ji n’aka. Dibịa kpọọrọ Nnanna banye ebe ọ ga-eme 

ka e si kpaa mana obi esighị Nnanna ike ime Adaeze ajọ ihe. (P.136) …ugbu a elekere akụọla ihe dị ka 

nke abụọ n’ụtụtụ, onye dibịa ewere iwe pụọ, gaa ka ọ kpọọ Ibedịnjọ. Ma onye ka ọ hụrụ? Ibedịnjọ 
edeela ka nnu, laa, hapụga enyi ya nwoke n’ọnụ agbara…” 

 

Nchọpụtaga 

Ederede a chọpụtara ọtụtụ aha ndị mmadụ na-aza, etu ha si ezipụta oyiri aha ha na ndụ ha. A hụkwara 

ka aha ndị si achọje ha, gosi na ndị mmadụ nwere ike isi n’aha babuo nwa ha maọbụ tụgharịara ya 

ọnọdụ n’ọdịniihu. A hụkwara na e nwere ndị nne na nna ha ji ezi aha ha bara ya wee mee ka ụwa ha 

maa mma dị ka a hụrụ na ndụ Ọmenụkọ. N’ikpeazụ, a hụkwara na ọtụtụ ndị amaghị mpụtara aha ha na-
aba ụmụ ha tụmadị aha bekee.  

Nchịkọta  

Ọ bụ ihe dị mkpa ka ọhanaeze mata na e nwere ikike dị n’aha onye na-aza nke ga- eme ka nne na nna 

na-eleba anya nke ọma nịụdị aha ha na-aba ụmụ ha. Ha buru ụzọ chọpụta mpụtara aha ahụ na ihe ha 

chọrọ ka ọdịniihu nwa ahụ dị ka ya. Onye ejila n’ihi na aha dị ụtọ na ntị maọbụ na ọ maara onye zara 

ya maọbụ na e nwere onye a ma ama na-aza aha ahụ wee baa ya nwa ya. Onye ejikwala n’ihi ihe ha na-
agabiga maọbụ ihe nne hụrụ n’afọ ime nwatakịrị ahụ wee baa ya aha dị egwu dị ka nne Jebez bara ya 

wee butere nwa ahụ ihe ụfụ na ndụ ya. A hụrụ ka nne na nna Ọmenụkọ si baa ya nnukwu aha na-

agbanyeghị na ha dara ogbenye mana ha zipụtara okwukwe na echi ga-amakarị taa wee nọrọ n’ọnọdụ 
ogbenye baa ya Ọmenụkọ. 

 

Ọ dịkwa mkpa ị mata na ịba aha Bekee adịghị njọ mana sig baa mbọ mata mpụtara ya ka mmadụ hapụ 
ịba nwa ya aha enweghị isi. 

 

Alo 

Aha bụ ihe e ji ama onye ọbụla n’elu ụwa n’ihi na mmadụ ọbụla nwere aha nne na nna ya bara ya, nke 
o chiri echi maọbụ nke o nyere onwe ya mana etu osila dị, ọ bụ ihe kwesịrị ekwesị na ndị mmadụ ga-

eleba anya n’aha ha mata mpụtara ya. 

 
Ọ kwesịrị ka mmadụ mara ihe mere e ji baa ya aha ahụ ọ na-aza. Ọ ga-enyere ya aka ịghọta ndụ ọ bịara 

na ihe mere n’ọmụmụ ya wee mara ma ọ ga na-aga n’ihu ịza aha ahụ ka ọ ga-agbanwe ya. 

 
Ọ ga-adị mma ka nne na nna were aha dị mma gbaziere ụmụ ha ọdịniihu ha ka ọ dị mma na-agbanyeghị 

ọnọdụ ha hụrụ onwe ha n’ịtụ ime ụmụaka ahụ. 

 

Ọ bụrụgodi na ị chọrọ ịba/ ịza aha onye ọbụla ị nwere mmasị ịdị ka, gbaa mbọ mata mpụtara ya, ọ bụrụ 
na ọ ga-ekwe omume, jụọ onye ahụ ihe kpatara o ji zaba aha ahụ ka ị mata ma ọ dabara na ndụ gị. 

 

Mmechi 

A hụla aha, mpụtara aha ụfọdụ ma nke dị mma ma nke dị njọ na aha ndị na-ezipụta ọnọdụ e ji baa ha 

ndị na-aza ha. Ọ bụ ihe dịoke mkpa na onye ọbụla ga-eleba anya nịaha ọ na-aza, nke ọ chọrọ ịza na nke 

ọ na-aba ụmụ ya ka ọ gbanarị isi nịaha tụgharịara nwa ahụ ọdịniihu ya n’ebe dị njọ. Ndị mmadụ azazịla 

aha ọbụla ha ahụla n’ihi na ikike dị n’aha mmadụ dị ka ndị Igbo hụrụ wee kwuo n’aha onye na-achọje 
ya”. Onye e jila aha kpaa nkụ ahụhụ ngwere ga-eji bịara ya ọrịrị. 

